
SUĠĠERIMENTI

Il-Kumitat għall-Impjiegi u l-Affarijiet Soċjali jistieden lill-Kumitat għall-Kontroll tal-Baġit, 
bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 
riżoluzzjoni tiegħu:

– wara li kkunsidra r-rapport annwali tal-Qorti Ewropea tal-Awdituri dwar l-
implimentazzjoni tal-baġit tal-UE għas-sena finanzjarja 2022,

– wara li kkunsidra r-rapport annwali tal-Qorti Ewropea tal-Awdituri dwar l-aġenziji tal-
UE għas-sena finanzjarja 2022,

– wara li kkunsidra r-Rapport Annwali tal-Attività Konsolidat tal-Fondazzjoni Ewropea 
għat-Titjib tal-Kundizzjonijiet tal-Ħajja u tax-Xogħol tal-2022,

1. Jesprimi s-sodisfazzjon tiegħu li l-Qorti Ewropea tal-Awdituri (il-“Qorti”) iddikjarat li 
t-tranżazzjonijiet li fuqhom huma bbażati l-kontijiet annwali tal-Fondazzjoni Ewropea 
għat-Titjib tal-Kundizzjonijiet tal-Ħajja u tax-Xogħol (“Fondazzjoni”) għas-sena 
finanzjarja 2022 huma legali u regolari u li l-pożizzjoni finanzjarja tagħha sal-
31 ta’ Diċembru 2022 hija rappreżentata b’mod ġust; 

2. Jivvaluta b’mod pożittiv ħafna x-xogħol ta’ kwalità għolja tal-Fondazzjoni li jtejjeb u 
jxerred l-għarfien, u li jipprovdi għarfien espert ibbażat fuq l-evidenza bħala appoġġ 
għall-iżvilupp fl-Ewropa ta’ politiki soċjali, tal-impjiegi u tax-xogħol infurmati aħjar u 
japprezza l-ħidma importanti li saret u l-valur miżjud ipprovdut mill-Fondazzjoni f’dan 
il-qasam; jilqa’ l-programm ta’ ħidma tal-Fondazzjoni biex tanalizza l-għażliet ta’ 
politika li jtejbu l-kundizzjonijiet tax-xogħol, ir-relazzjonijiet industrijali, l-impjieg u l-
għajxien; jemmen li l-Fondazzjoni jista’ jkollha rwol kruċjali fl-analiżi ulterjuri taż-
żieda fit-telexogħol u x-xogħol ibridu u l-impatti relatati fuq il-bilanċ bejn ix-xogħol u l-
ħajja privata u l-kwalità tal-kundizzjonijiet tax-xogħol, it-tixrid tal-aħjar prattiki u l-
valutazzjoni tar-risponsi ta’ politika possibbli;

3. Jinnota li l-baġit tal-Fondazzjoni għas-sena finanzjarja 2022 ammonta għal 
EUR 26 miljun (EUR 27 miljun fl-2021)1; jesprimi s-sodisfazzjon tiegħu għall-fatt li l-
baġit tal-Fondazzjoni għall-2022 kien eżegwit 100 % (bħal ma kien il-każ fl-2021); 
jenfasizza l-ħtieġa li jiġu żgurati riżorsi umani u finanzjarji adegwati li jippermettu lill-
Fondazzjoni twettaq il-mandat tagħha u tkompli timplimenta l-programm ta’ ħidma 
tagħha b’rata għolja ħafna ta’ tlestija tal-attivitajiet, inkluż fid-dawl tal-isfidi sinifikanti 
rigward id-dinja tax-xogħol li qed tinbidel;

4. Jiddispjaċih għall-fatt li fl-2022 il-Fondazzjoni kellha sfida quddiemha minħabba r-rati 
għoljin tal-inflazzjoni; josserva li dan kien jirrikjedi bidla sostanzjali fir-riżorsi: mill-
baġit operazzjonali għat-titolu relatat mal-persunal; jirrikonoxxi l-fatt li l-fondi ffrankati 
mmirati ppermettew lill-Fondazzjoni twettaq il-programm ta’ ħidma tagħha tal-2022; 

5. Itenni l-importanza tad-data ta’ kwalità għolja li jagħtu l-għodod ta’ monitoraġġ 

1 Dawn iċ-ċifri tal-baġit ittieħdu mir-rapport annwali tal-QEA dwar l-aġenziji tal-UE għas-sena finanzjarja 2022 
u huma bbażati fuq l-approprjazzjonijiet ta’ pagament totali disponibbli matul is-sena finanzjarja.

kontinwu tal-Fondazzjoni għat-tfassil ta’ politiki abbażi tal-evidenza, speċjalment l-
istħarriġ fuq skala Ewropea li tagħmel il-Fondazzjoni;

6. Japprezza l-fatt li t-tmexxija tal-Fondazzjoni qiegħda timmira lejn kooperazzjoni mill-
qrib ma’ Aġenziji oħra tal-Unjoni Ewropea, inklużi s-Cedefop, l-EU-OSHA, l-ETF, l-
EIGE, il-FRA, l-EEA u l-ECDC, bil-għan li jissaħħu s-sinerġiji bejn dawn l-aġenziji u 
jiġu evitati d-duplikazzjonijiet;

7. Japprezza r-relazzjonijiet ta’ ħidma mill-qrib tal-Fondazzjoni ma’ organizzazzjonijiet 
internazzjonali, bħall-Organizzazzjoni Internazzjonali tax-Xogħol (ILO), li magħha ġie 
ffirmat ftehim qafas ġdid għall-kooperazzjoni fl-2022, kif ukoll l-Organizzazzjoni għall-
Kooperazzjoni u l-Iżvilupp (OECD);

8. Japprezza li l-Fondazzjoni qed tkompli tibni fuq ir-relazzjonijiet tagħha maċ-Ċentru 
Konġunt tar-Riċerka (JRC) tal-Kummissjoni Ewropea u qed isseħħ kollaborazzjoni 
mill-qrib fl-oqsma tad-diġitalizzazzjoni u forom ġodda ta’ xogħol, kif ukoll il-
monitoraġġ tat-tibdil strutturali fis-suq tax-xogħol;

9. Jieħu nota li ġew ikkonstatati ċerti punti dgħajfin relatati mal-proċedura ta’ akkwist 
għas-servizzi ta’ networking minħabba n-nuqqas ta’ distinzjoni ċara bejn il-kriterji tas-
selezzjoni u tal-għoti; jilqa’ l-fatt li l-Fondazzjoni ħadet miżuri biex tikkoreġi l-mudell 
tas-sejħiet għall-offerti f’dan is-sens;

10. Jiddispjaċih li ġew ikkonstatati ċerti punti dgħajfin relatati mal-programm ta’ 
traineeship tal-Fondazzjoni fl-2022 fir-rigward tal-aġġornament tar-remunerazzjoni tat-
trainees, li rriżultaw fil-pagament ta’ EUR 3 330 inqas minn dak li kellha tħallas lis-16-
il trainee affettwat; jilqa’, madankollu, il-fatt li l-Fondazzjoni għamlet il-korrezzjonijiet 
neċessarji wara li ħallset l-aġġustamenti lit-trainees minn Ottubru 2022 ’il quddiem; 
japprezza wkoll il-fatt li biex jiġu evitati tali problemi fil-futur, il-Fondazzjoni aġġornat 
ir-regoli tagħha għall-2023 f’dan is-sens;

11. Ifaħħar lill-Fondazzjoni talli stabbiliet pjan korporattiv biex ittejjeb l-effiċjenza 
enerġetika u n-newtralità klimatika tal-operazzjonijiet tagħha;

12. Jirrakkomanda, abbażi tal-fatti disponibbli, li tingħata kwittanza lid-Direttur Eżekuttiv 
tal-Fondazzjoni għall-implimentazzjoni tal-baġit tal-Fondazzjoni għas-sena 
finanzjarja 2022.

ANNESS: ENTITAJIET JEW PERSUNI
LI R-RAPPORTEUR GĦAL OPINJONI RĊEVIET KONTRIBUT MINGĦANDHOM

Ir-rapporteur għal opinjoni tiddikjara, taħt ir-responsabbiltà esklużiva tagħha, li ma rċeviet l-
ebda kontribut minn entità jew persuna li jrid jissemma f’dan l-Anness f’konformità mal-
Artikolu 8 tal-Anness I tar-Regoli ta’ Proċedura.

